
1

Tema og siktemål

Temaet for avhandlinga er økonomiske medlemsrettar i samvirkeforetak, dvs. rett
til etterbetaling og andre økonomiske fordelar som eit medlemskap i eit samvirke-
foretak kan gi grunnlag for.1 Motsetninga er røysterett og andre organisatoriske
rettar. Eit hovudsiktemål er å analysere alle slags utdelingar frå samvirkeforetaket
til medlemmane. Dette omfattar utdelingar under løpande drift, i samband med
opphøyr av medlemskap og i samband med oppløysing, fusjon og fisjon. Avhand-
linga drøftar også retten til å omsetje med foretaket og retten til å selje eller pant-
setje medlemskapet. Hovudtyngda ligg likevel på retten til utdelingar.

Eit sentralt formål med avhandlinga er å klargjere og forstå dei økonomiske
medlemsrettane i samvirkeforetak i lys av den kooperative eigenarten, dvs. det
som særpregar samvirke som organisasjonsform. Reglane blir ikkje berre analy-
serte ut frå grunnleggjande prinsipp og verdiar i samvirkeretten, men også gjen-
nom samanlikning med dei tilsvarande reglane for kapitalselskap og omsyna bak
desse.2 Tanken bak å drøfte spørsmåla frå to synsvinklar – den samvirkerettslege
og den selskapsrettslege – er å få tydeleg fram det særmerkte ved dei samvirke-
rettslege reglane og gjennom det også det særmerkte ved samvirkeforma. Avhand-
linga vil kunne vise at reglar om økonomiske medlemsrettar i samvirkeforetak
som kan verke framande og ulogiske frå ein selskapsrettsleg synsstad, kan verke
innlysande og logiske ut frå samvirkerettslege prinsipp og verdiar. Formålet er

1 Det blir gjort nærmare greie for uttrykket i kap. 16.
2 Om skiljet mellom kapitalselskap og personforetak, sjå punkt 10.11.

likevel ikkje å gi ei samanliknande framstilling der dei to formene blir handsama
på like fot. Avhandlinga er primært samvirkerettsleg.

Som det går fram, har avhandlinga eit formål som går utover det å gjere greie
for rettstilstanden på området. Formålet er også å undersøkje kvifor reglane er som
dei er. Dette føreset ei undersøking av grunnleggjande prinsipp og verdiar i sam-
virkeretten. Sentralt i denne samanhengen står dei internasjonale samvirkeprin-
sippa og samvirkeverdiane, sjå særleg kapittel 7 og 9.

Avhandlinga tek også sikte på å undersøkje den indre samanhengen i regelverket.
Er reglane godt samstemte, eller har ein tilfelle av disharmoni og inkonsekvens? Denne
målsetjinga med avhandlinga har verknader for inndelinga av stoffet, jf. kapittel 3. Det
blir ikkje gjennomført ein separat og heildekkjande analyse av kvar einskild medlems-
rett. I staden blir det gjort ein tverrgåande analyse av rettane basert på tre hovudspørs-
mål: Kva slags økonomiske rettar har medlemmar i samvirkeforetak? Kor omfattande
er rettane? Korleis blir utdelingar frå foretaket fordelte mellom medlemmane?

Spørsmåla blir drøfta med utgangspunkt i lov 29. juni 2007 nr. 81 om samvirke-
foretak (samvirkelova). Norsk rett er hovudtemaet, men også utanlandsk og inter-
nasjonal rett blir trekt inn, sjå nærmare i kapittel 4 og 6.

Avhandlinga er ikkje meint å vere reint oversiktsprega, like lite som ho er meint
å vere reint detaljprega. Siktemålet er både å drøfte dei sentrale spørsmåla på eit
prinsipielt og overordna plan og å gjere greie for rettstilstanden på eit meir detal-
jert plan. Dei rettsdogmatiske analysane er sette inn i ein større samanheng, dels
gjennom prinsipielle tilnærmingar med vekt på omsyn og rettslege samanhengar,
og dels gjennom samanfattande observasjonar og refleksjonar over gjeldande rett.

Avhandlingstemaet må sjåast i samanheng med samvirkeformålet: Foretaket
skal vareta dei økonomiske interessene til medlemmane gjennom økonomisk
samkvem med dei. I samvirkelova § 1 andre ledd har dette kome til uttrykk slik:

«Med samvirkeforetak er meint ei samanslutning som har til hovudformål å fremje
dei økonomiske interessene til medlemmane gjennom deira deltaking i verksemda
som avtakarar, leverandørar eller på annan liknande måte, ...»

Eit kapitalselskap har også økonomisk hovudformål, men formålet blir realisert på
ulikt vis i dei to formene: I eit samvirkeforetak blir formålet realisert ved at medlem-
mane og foretaket utvekslar varer eller tenester med kvarandre mot betaling. Den øko-
nomiske fordelen av medlemskapet får medlemmane anten direkte gjennom prisane
eller gjennom utdelingar frå foretaket. I eit kapitalselskap blir formålet vanlegvis reali-


